
Suġġett: Id-dritt ta’ inkjesta tal-Parlament Ewropew

Wara l-adozzjoni mill-Parlament fis-16 ta’ April 2014 tal-pożizzjoni tiegħu dwar proposta għal 
regolament tal-Parlament Ewropew dwar id-dispożizzjonijiet dettaljati li jirregolaw l-eżerċizzju tad-dritt 
ta’ inkjesta tal-Parlament Ewropew u li jħassar id-Deċiżjoni 95/167/KE1, f’konformità mal-Artikolu 226 
tat-Trattat dwar il-Funzjonament tal-Unjoni Ewropea (TFUE), il-Kunsill u l-Kummissjoni s’issa rrifjutaw 
b’mod konsistenti li jidħlu f’negozjati interistituzzjonali bil-ħsieb li jintlaħaq qbil dwar att legali ġdid.

F’dokument informali ta’ Mejju 2018, il-Kumitat għall-Affarijiet Kostituzzjonali (AFCO) issuġġerixxa 
formulazzjoni ġdida għall-proposta adottata fl-2014, filwaqt li aċċetta xi tħassib espress mill-Kunsill. 
Madankollu, il-Kunsill kompla jqajjem dak li ddeskriva bħala “tħassib legali u istituzzjonali serju”.

Matul il-leġiżlatura 2019-2024, il-President tal-Kumitat AFCO bagħat formalment verżjoni aġġornata 
tad-dokument informali ta’ Mejju 2018 lill-Kunsill fl-10 ta’ Ottubru 2023. Intbagħtet ukoll lill-
Kummissjoni għall-informazzjoni fit-13 ta’ Diċembru 2023 u ġiet trażmessa uffiċjalment fid-29 ta’ Frar 
2024. F’din il-proposta aġġornata, maġġoranza tal-membri tat-tim tan-negozjati tal-Kumitat AFCO 
pproponew li jiġu indirizzati b’mod pożittiv disgħa mill-ħdax-il oġġezzjoni mqajma mill-Kunsill. Iż-żewġ 
kwistjonijiet li fadal ma ġewx indirizzati peress li jekk dan iseħħ, ikun jikkostitwixxi rigressjoni ċara 
meta mqabbel mad-dispożizzjonijiet fis-seħħ.

Fl-ittra ta’ tweġiba tiegħu tat-18 ta’ Jannar 2024, il-Kunsill naqas milli jindirizza b’mod sinifikanti 
kwalunkwe titjib issuġġerit mill-Parlament u rrifjuta li jiddiskuti l-proposta aġġornata u/jew li jagħti l-
approvazzjoni tiegħu, mingħajr spjegazzjoni ulterjuri, minkejja r-rieda espressa b’mod ċar tal-
Parlament li jinvolvi ruħu f’negozjati interistituzzjonali. Il-Kunsill naqas ukoll milli jindirizza l-proposta 
tal-Parlament għal laqgħa bejn l-istituzzjonijiet biex jiddeliberaw dwar il-kwistjonijiet pendenti u 
tinkiseb konklużjoni tal-fajl. Il-Kummissjoni s’issa għadha ma aċċettat l-ebda proposta formali jew 
informali tal-Parlament.

Skont it-Trattati u l-ġurisprudenza tal-Qorti tal-Ġustizzja tal-UE, il-Kummissjoni hija l-gwardjan tat-
Trattati. Hija responsabbli biex tiżgura l-applikazzjoni tat-Trattati (l-Artikolu 17(1) tat-Trattat dwar l-
Unjoni Ewropea (TUE)), inkluż l-Artikolu 226 tat-TFUE, il-bażi ġuridika għall-kumitati ta’ inkjesta. Il-
Kummissjoni twettaq l-attivitajiet tagħha taħt il-kontroll politiku tal-Parlament (l-Artikolu 14(1) tat-TUE) 
u hija akkontabbli, bħala korp, lejn il-Parlament (l-Artikolu 17(8) tat-TUE). Fid-dawl ta’ dan il-kuntest 
istituzzjonali legalment vinkolanti, għalfejn il-Kummissjoni tkompli tirrifjuta l-ftuħ ta’ negozjati 
interistituzzjonali mal-Parlament bil-ħsieb li jintlaħaq ftehim dwar qafas legali xieraq għall-
implimentazzjoni tad-dritt ta’ inkjesta tal-Parlament jew li tagħti l-approvazzjoni tagħha, aktar minn 
erbatax-il sena wara d-dħul fis-seħħ tat-Trattat ta’ Liżbona?

